
Heilbrigðisráðuneytið  

Síðumúli 24 

108 Reykjavík  

(sent á Samráðsgátt stjórnvalda) 

 

 

Reykjavík , 6. janúar 2023 

 

Efni: Umsögn Félags íslenskra hjúkrunarfræðinga um hækkun hámarksaldurs 
heilbrigðisstarfsmanna í starfi hjá ríkinu  
 

 Í Samráðsgátt stjórnvalda er að finna drög að frumvarpi að lögum um breytingu á lögum nr. 

34/2012 um heilbrigðisstarfsmenn varðandi hækkun hámarksaldurs heilbrigðisstarfsmanna 

ríkisins í 75 ár. Félag íslenskra hjúkrunarfræðinga (Fíh) vill koma eftirfarandi athugasemdum á 

framfæri:  

 

• Fíh telur fyrirhugaðar breytingar vera jákvæðar í þá átt að veita 

heilbrigðisstarfsmönnum og þar með hjúkrunarfræðingum að starfa fram að 75 ára 

aldri. Einnig telur Fíh tímabært að hækka lífeyrisaldur opinberra starfsmanna, en ekki 

einungis heilbrigðisstarfsmanna.  

• Fíh fagnar því að engar breytingar verða á lífeyristöku fyrir þá heilbrigðisstarfsmenn 

sem óska eftir að hefja lífeyristöku samkvæmt núgildandi lífeyrisréttindum.   

• Fíh vísar í fyrri umsögn félagsins frá 17. ágúst 2022 þar sem fram kom að nú þegar er 

ákveðinn hluti starfandi hjúkrunarfræðinga eftir 70 ára aldur, en um 20% af greiðendum 

til félagsins eru 60 ára eða eldri. Samkvæmt upplýsingum úr félagatali Fíh frá nóvember 

2022 eru 56% af hjúkrunarfræðingum á aldrinum 60-75 ára ennþá starfandi. Sé einungis 

horft til hjúkrunarfræðinga á aldrinum 70 og 71 árs, þá er fjórðungur þeirra ennþá við 

störf.  

• Eitt af markmiðum frumvarpsins er að stuðla að betri mönnun heilbrigðisþjónustunnar 

og þar með auknum gæðum hennar ásamt öryggi sjúklinga. Að mati Fíh mun þetta 

frumvarp hafa mjög lítið að segja í að bæta mönnun hjúkrunarfræðinga. Fram kemur í 

skýrslu heilbrigðisráðuneytisins, Mönnun hjúkrunarfræðinga frá árinu 2020 að gera 

þurfi breytingar á starfsumhverfi hjúkrunarfræðinga, að heilbrigðisþjónustan sé ávallt 

mönnuð hæfu starfsfólki með þá menntun sem þörf er á. Skilgreina þarf 

mönnun og samsetningu m.t.t. þjónustuþarfar heilbrigðisþjónustunnar og setja fram 

viðmið um mönnum heilbrigðisstofnana. Fíh tekur heilshugar undir þessar tillögur og 

telur mjög brýnt að yfirvöld hrindi þeim í framkvæmd til að mæta mönnunarvanda í 

heilbrigðisþjónustunni.  

• Forsenda þess að hjúkrunarfræðingar vilja starfa áfram við hjúkrun er að tryggja 

launakjör og réttindi til samræmis við reynslu, þekkingu og ábyrgð í starfi.  

 
Að lokum vill Félag íslenskra hjúkrunarfræðinga koma á framfæri vilja sínum að koma 
að frekari vinnu við verkefnið.   
   

Virðingafyllst, 

 

 

Formaður Félags íslenskra hjúkrunarfræðinga 

